
	2009-04-07: 
ТАРИФ ТӘБЕТІ ШЕКТЕН ШЫҚПАЙДЫ

Дүние жүзін түгел шарпыған қазіргі дағдарыс жағдайында ысырапшылдыққа тосқауыл қойып, үнемшілдікке бетбұрыс жасаудың маңызы зор. Елбасы Нұрсұлтан Назарбаев өзінің биылғы Жолдауында осы маңызды мәселеге байланысты “Адамдарды ашындырмайық, оларға сөзбен және іспен көмектесейік” деп атап көрсетті. Ал еліміздің әрбір азаматының мүддесі тұтыну қызметтерінің тарифтерімен байланысып жататындығы да жасырын емес. Күнделікті өмірде бәріміз де бағаға тәуелдіміз. Сондықтан баға және тарифтерді реттеу, экономикалық үнемшілдікті қалыптастыру тұрғысындағы өзгерістер ешкімді де қағыс қалдырамаса керек. Осыған байланысты біз энергетикалық үнемшілдік және тарифтерді реттеу саласында орын алған соңғы өзгерістер мен жаңалықтарды білу үшін Табиғи монополияларды реттеу агенттігінің төрағасы Нұрлан АЛДАБЕРГЕНОВТІ әңгімеге тартқан едік.

– Үстіміздегі жылы “Табиғи монополия​лар туралы” және “Электр энергетикасы туралы” Қазақстан Республикасының заңдарына принципті түзетулер енгізілді. Осы түзетулерден күтілетін тиімділік қандай?

– 2008 жылғы желтоқсанда Парламент “Қазақстан Республикасының кейбір заңнамалық актілеріне тәуелсіз салалық реттеушілер қызметінің мәселелері бойынша толықтырулар мен өзгерістер енгізу туралы” заң қабылдады. Осы заңмен бірқатар нормативтік-құқықтық актілерге өзгерістер мен толықтырулар енгізілді. Заңның “Табиғи монополиялар және реттелетін рыноктар туралы” деген жаңа атауы реттелетін рыноктар мен осы ры​ноктың доминант субъектілерінің қызмет​терін мемлекет тарапынан реттеу бойынша жаңа тұжырымдамалармен толықты. Бұрын доминанттарды реттеудің барлық тетіктері “Бәсеке және монополистік қызметті шектеу туралы” заңмен айқындалған еді, бұл ретте негізгі кемшілік бақылау функ​ция​ларының және заңнаманың бұзылуына дереу ден қою мүмкігіндігінің жоқтығы болатын. Енгізілген түзетулер арқылы бұл проблема жойылды, ал қазір бір мемле​кеттік орган – Агенттік құзырына табиғи монополия субъектілерінің (ТМС), сондай-ақ доминанттардың тарифтік және техникалық қызметтерін реттеу функциясы шоғырландырылды. Осылайша, заңнаманы бұзу келеңсіздіктеріне тосқауыл қойылды.

Енгізілген түзетулер бойынша норма​тив​тен тыс ысыраптарды болдырмау жөнін​дегі іс-шаралар жоспарының және инвести​циялық бағдарламалардың болу міндеті енгізілді. Бұдан басқа, ТМС-қа инвести​циялық бағдарламалардың қаражаттарын мақсатсыз пайдалануға және бекітілген нормалардан және тарифтік сметаның баптарынан 5 %-дан астам өсіруге тыйым салынды. Сонымен бірге бұл заңнама тұтынушыларды реттеліп көрсетілетін ком​муналдық қызметтерді есептеу прибор​ларын орнатуға міндеттейді, бұл аспаптарды ТМС, сонымен қатар, мамандандырылған ұйымдарды тарта отырып тұтынушының өзі де орната алады. 

Заңнаманың жаңа нормаларын қолдану​дан күтілетін нәтиже нормативтік ысыраптардың деңгейін қысқарту болмақ. Агенттіктің жедел жоспарында төмендетудің 2009 жылға арналған нақты өлшемі белгіленді. Нормативтен тыс ысыраптар 1,5% -дан 2 %-ға дейін (ақшаға шаққанда 1,5 миллиардтан астам теңгені құрайды), нормативтік ысыраптар 1,1 % -дан 1,9 %-ға дейін (ақшаға шаққанда 1,7 миллиард теңгені құрайды) төмендейді.

Өз кезегінде, есептеу аспаптарын орнату жұмысын аяқтау тұтынушылардың шығын​дарын (20%-дан 40%-ға дейін) үнемдеуді, сонымен қатар энергия үнемдеу үшін қа​жет​ті ынталандыру әрекетін қамтамсыз етеді.

“Электр энергетикасы туралы” заңға “тарифті инвестицияларға айырбастау” саясатын іске асыру тетіктерін енгізуді көздейтін өзгерістер мен толықтырулар енгізілді. Енді, энергия өндіруші ұйымдар үшін ұзақ мерзімді кезеңге (2015 жылға дейін) электр энергиясына шекті тарифтер бекітіледі. Өз кезегінде, стансалар электр энергиясын шекті тарифтерден аспайтын бағалар бойынша сата алды. 

– Электр энергиясы рыногындағы қызметті жүзеге асырушы делдалдарға қатысты Агенттіктің ұстанымы қандай?

– Электр энергетикасы рыногындағы дедалдар қызметіне қашанда сын тұрғысынан қарау үрдісі қалыптасқан. Агенттік тұтынушылар мүдделерін қорғауда өзінің делдалдарға деген жағымсыз көзқарасын әрқашан ашық білдіріп келді.

Оларды жою мәселесі Елбасы қойған басты міндеттердің бірі. Делдал қайда жүрсе, сол жерде тауарларға немесе қызметтерге артық ақы төленетіні белгілі.

Осыған байланысты “Табиғи монополия​лар туралы” заңда 2006 жылдың өзінде ТМС үшін стратегиялық тауарларды (көмірді, мазутты, дизель отынын, электр энергиясын және газды) оларды өндірушілерден тікелей сатып алу туралы талап белгіленді. 

“Электр энергетикасы туралы” заңға енгі​зілген өзгерістердің арқасында заңнама​лық деңгейде электр энергиясы рыногын​дағы делдалдар тұтастай жойылды. Заңнан “электр энергиясы рыногындағы көтерме немесе бөлшек сауда қызметін жүзеге асырушы өзге ұйымдар” деген алынып тасталды. Энергиямен жабдықтаушы ұйымдар арасында электр энергиясын қайта сатуға тікелей тыйым салынды. Барлық энергиямен жабдықтаушы ұйымдар өздерінің тұтынушыларына қажетті электр энергиясын тек электр қуатын өндіретін стансалардан ғана тікелей сатып алуға міндетті.

– Алдағы уақытта біздің еліміз электр энергиясы тапшылығын өткір сезінетін болады. Осыған байланысты, сіз энергиямен жабдықтау проблемасы туралы және соған байланысты атқарылатын кешенді шаралар туралы не айтар едіңіз.

– Ресурстардың барлық түрлерін тиімді пайдалану Қазақстанның тұрақты дамуы үшін қажетті шарт болды. Қазіргі кезде энергия үнемдеу және энергия тиімділігін арттыру Елбасы алға қойған басты міндеттердің бірі болып табылады. Үкімет осы мәселеге үлкен назар аударуда.

Агенттік энергия үнемдеу жөніндегі жұмыстарға белсене қатысып отыр. Табиғи монополия субъектілерін инвестициялар тартуды жүзеге асыруға ынталандыратын бағытта тарифтік реттеу жүйесі жетілдірілуде, нормативтік-техникалық ысыраптарды төмендету және нормативтен тыс ысырап​тарды жою жұмысы жүргізілуде, электр энергиясын тұтынуды есептеу жүйесін жетілдіру мен сараланған тарифтерді енгізу іс-шаралары жүзеге асырылуда. 

“Табиғи монополиялар және реттелетін рыноктар туралы” Заңға енгізілген өзгерістер мен толықтырулар 2009 жылғы 1 қаңтардан бастап күшіне енді. 

ТМС-тер нормативтен тыс ысыраптарды жою жөнінде іс-шаралар жоспарын әзірлеуге және оны іске асыруға міндетті. 

Сондай-ақ Агенттік нормативтік техни​калық ысыраптардың шамасын және оны төмендету мерзімін белгілейді, ал ТМС өз ке​зегінде төмендетуді қамтамасыз етуге міндетті.

Заң талаптарын іске асыру мақсатында Агенттік 2009 жылға арналған операциялық жоспар әзірледі. Заңды орындау үшін енді ТМС-тер нормативтен тыс ысыраптарды жою жөнінде іс-шаралар жоспарын жасайды. Шектеуші және бір мезгілде ынталандырушы шара ретінде тарифтердің деңгейлерін қайта қарауға өтінім беру үшін инвестициялық бағдарламалардың және нормативтен тыс ысыраптарды жою туралы іс-шаралар жоспарларының болу қажеттілігі бойынша заң нормалары қолданылады. 

Сондай-ақ, “Электр энергетикасы туралы” заңға енгізілген өзгерістерге сәйкес энергиямен жабдықтаушы ұйымдардан электр энергиясын сатып алатын барлық тұтынушылар – заңды тұлғалар тұтынылған электр энергиясы үшін тәулік зоналары бойынша сараланған тарифтер арқылы ақы төлеуге міндетті. Осы тарифтерді қолдану электр энергиясын ұтымды пайдалануға және тұтынушылардың қаражаттарын үнемдеуге жәрдемдеседі. Кешкі тарифтер деңгейі қолданыстағы орта тарифтерден 2,5-4 есе төмен, бұл энергия жүйесінің ең аз жүктелген мерзіміне яғни кешкі мерзімге, ауысуға ынталандырады.

Тәулік зоналары бойынша сараланған тарифтерді қолдану көп ставкалы есептеу аспаптары бар жерлерде жүзеге асырылады. Осыған байланысты, тұтынушы заңды тұлғалар есептеу аспаптарын сатып алу және орнату жөнінде шаралар қабылдауы қажет. Тұтастай алғанда, электр энергиясын ұтымды пайдалану кезінде тұтыну көлемдері бойынша сараланған тарифтерді қолдану электр энергиясын үнемдеуге мүмкіндік береді, ол тұтынушыларды энергияны үнемдеуге ерекше ынталандырады. 

– Тарифтерді бекіту кезінде нормативтік-техникалық ысыраптардың үлес салмағы қандай? Кейбір жағдайларда өндірген қуаттардың, жылу мен судың ондаған пайызы осы ұғымның құрбаны болады. Нормативтік-техникалық ысыраптарды тұтынушылардың есебінен қайтаруды қашан тоқтатамыз және осы нормативтік техникалық ысыраптардың көлемін қалай қысқартамыз? 

– Табиғи монополиялар туралы заңна​мада ТМС желілеріндегі нормативтік-тех​никалық ысыраптардан болатын шығын​дарды реттеліп көрсетілетін қызметтердің тарифтеріне енгізу көзделген. Бұл ретте нормативтік-техникалық ысыраптардың болуы реттеліп көрсетілетін қызметтерді ұсы​нудың технологиясына негізделген. Сымды қыздыру үшін біршама энергия жұмсау керек. Онсыз электр энергиясын беру мүм​кін емес, өйткені, кез келген өткізгіштің өзін​дік кедергісі болады. Жылу энергиясын беру ке​зінде де құбырлар жүйесін қыздыруға энер​гияның бір бөлігін ысырап етуге тура келеді.

Тарифтердегі нормативтік техникалық ысырап шығындарының үлесі белгіленген нормативтік-техникалық ысыраптардың мөлшеріне және реттеліп көрсетілетін қызметтерге жұмсалатын барлық қалған шығындардың үлесіне байланысты. Мәселен, “Қалалық электр желілері” АҚ-тың (Астана қаласы) электр энергиясын беру және тарату тарифіндегі нормативтік-техникалық ысыраптарға арналған шығыны шамамен 50 пайызды құрайды. Тұтастай алғанда электр энергиясының ысыраптары көптеген фак​торларға байланысты, бұл желінің конфи​гурациясы, тұтынушылардың тығыздығы мен берілетін энергияның көлеміне де байла​нысты болады. Агенттік нормативтік-техникалық ысыраптарды барынша азайту жөнінде біршама жұмыс жүргізіп отыр. 

– Бүгінгі қаржы дағдарысы кезінде тарифтер мен бағалардың құбылмалы болуының әлеуметтік қаупі бар. Алдағы уақытта Агенттік тарифтердің тұрақтылығын қамтамасыз ете алады ма? Үкімет басшысы инфляцияны тежеу үшін тарифтерді көтеруге болмайды деп талай рет ескертті. Биылғы жылы монополист кәсіпорындардың тарифтерін көтермеу мүмкіндігі бар ма?

– Заңнамаға сәйкес Агенттік реттеліп көрсетілетін қызметтерге экономикалық жағынан негізделген тарифтерді ғана бекіту туралы шешім қабылдады. Бұл ретте табиғи монополиялар субъектілері шығындарының өсуін және олардың құрамдарын шектейтін бірқатар тетіктер қолданылады. Осы тетіктер тарифтердің өсуін шектеуге және белгілі бір дәрежеде тұтынушылардың әлеуметтік жағынан қорғалуын қамтамасыз етуге мүмкіндік береді. 

Премьер-Министрдің өкімі бойынша 2009 жылы реттеліп көрсетілетін қызметтер тарифтерінің өзгеруі мүмкін нұсқаларын қарау үшін жұмыс тобы құрылды. Жұмыс тобына Агенттіктің, салалық министрлік​тердің, әлеуметтік және экономикалық блоктарға жауап беретін министрліктердің өкілдері енгізілді. 

Осы өзекті мәселе бойынша жұмыс тобының ұсыныстары Үкімет басшысы төрағалығымен өткен кеңесте мақұлданды. Осы ұсыныстар инфляцияның жоспарлы деңгейінің шеңберінде ғана реттелетін тарифтерді өзгерту мүмкіндігіне негізделген. Ең аз мөлшерде өзгеріс болмай тұрмайды. Бірақ, бұл ретте біздің барлық назарымыз заңнаманың сақталуын бақылауға және қызметті тұтынушылардың мүдделеріне қысым жасауға жол бермеуге бағытталатын болады. 

Сонымен бірге, Агенттік биылғы жылғы бірінші тоқсанда табиғи монополия субъектілері тарапынан көрсетілетінін қызметтерге тарифтерді көтеру туралы шешім қабылдамағанын атап өту керек. 

– Монополист кәсіпорындар тарифтерді көтерер алдында құрал-жабдықтардың ескіргенін, желілер мен құбыр жолдарын ауыстыру мәселелерін алға тартады. Табиғи мо​нополиялар субъектілерінің әкімшілік шы​ғын​дарына кім бақылау жасайды, бұл шы​ғындарды қысқарту қашан қолға алынады? 

– Бүгінде табиғи монополиялар са​ласындағы кәсіпорындар проблемаларының бірі өндірістердің тозғандығы мен техно​ло​гиялық жағынан артта қалушылығы екенін, соған орай ысыраптардың болатынын да ешкім жоққа шығармайды. Негізгі өнді​рістік қорлардың баяу жаңартылуы тозығы жеткен өндірістік қорларды жаңғырту үшін инвестициялар салудың жеткіліксіз деңгейіне байланысты. Осыған байланысты соңғы 2 жылда жүргізілген тарифтік саясаттағы өзгерістер, бірінші кезекте инвестициялық тартымдылықты арттыру, тиімсіз шығындарды төмендету, тозығы жеткен өндірістік активтерге жаңғырту жұмыстарын жүргізуді де қамтамасыз еткен табиғи монополия субъектілерін ынта​лан​дыру тетіктерін енгізу мәселесін көздейді. Заңға әрбір табиғи монополия субъектісінде инвестициялық бағдарламаның болу қажеттілігі бойынша норма енгізілді.

Елбасы Жолдауында “Тұрғын үй-коммуналдық-шаруашылықты әлдеқашан-ақ ретке келтіру керек еді. Келіңіздер, қазір осымен айналысайық” деп ерекше атап көрсетті. Бұл біздің де алдағы жұмы​сымызда басты бағдарламаға алатын негізгі міндет болып табылмақ.

Әкімшілік шығыстар бөлігінде, лимит​терді бізбен келісу кезінде олардың деңгейі шектеледі. Қабылданған шешімдердің көпшілігі монополистердің тәбеттерінен едәуір төмен. Шектеулер қатаң жүргізілуде және бұл арада негізгі дәйек әзірленген нормативтік-құқықтық база, тарифтерді есептеген кезде ескерілетін шығындарды қалыптастырудың ерекше тәртібі болып табылады. Дәл осы тәртіп монополист субъектілер шығындарының мөлшерін де, санын да шектейді. 

– Әңгімеңізге рахмет.

Әңгімелескен Жылқыбай ЖАҒЫПАРҰЛЫ.


